
Sigida 3 
Banabagatɔ Lajɛcogo 

Walasa ka banabagatɔ ka bana sidɔn, a ka fisa ka banabagatɔ ɲininka ka ɲɛ ani ka a 
lajɛ hakilisigi la, min bɛ a to bana taamasiɲɛw ni bana kɔnɔ gɛlɛyaw bɛ se ka dɔn minnu 
bɛ a jira ko bana in ka jugu ani ka a dɔn ko bana in ni bana wɛrɛ taamasiɲɛw bɔlen don 
ɲɔgɔn fɛ. 

Aw kana banabagatɔ 
lajɛli dan a ka fɔlenw 
dɔrɔn ma i n’a fɔ 
bana taamasiɲɛw ani 
a fari yɔrɔ minnu bɛ a 
dimi, nka aw bɛ a 
ɲininka kɔsɛbɛ a fari 
fan bɛɛ la kelen kelen 
walasa aw kana tɛmɛ 
fɛn nafama dɔ kan. 

Misali la: ka ta 
kunkolo la ka na sen 
na: taamasiɲɛw 
kunkolo la, kan na, 
disi la, kɔnɔbara la 
ani bolow ni senw na. 

Aw ka kan ka banabagatɔ lajɛ tuma bɛɛ yelenmayɔrɔ la, a ka fisa a ka kɛ tilefɛ, aw kana 
a kɛ so kɔnɔ dibi la abada. 

Ni mɔgɔ man kɛnɛ, kɔlɔsili ni sɛgɛsɛgɛli dɔw ka kan ka kɛ. Aw ye aw janto fɛnw na 
banabagatɔ bɛ minnu ɲɛfɔ aw ye ko olu bɛ kɛ a la a ka bana kɔnɔ (bana taamasiɲɛw). Ni 
denyɛrɛni walima bobo don, kɔlɔsili nafa ka bon olu ka bana na barisa olu tɛ se ka 
kuma. 

Aw ka kan ka banabagatɔ ka kunnafoniw sɛbɛn ka u mara dɔgɔtɔrɔ ɲɛ (aw ye 
sɛbɛn ɲɛ ___ lajɛ). 

1 Ɲininkaliw  
Sani aw ka banabagatɔ lajɛ, aw ye ɲininkali dɔw kɛ a la a ka bana cogoya kan. Aw bɛ 
aw jija cogo bɛɛ la ka nin ɲininkali ninnu kɛ a la. 

 I fari fan jumɛn bɛ i dimi? 

 Fɛn dɔw bɛ yen minnu bɛ i lafiya wa? Walima ka i degun? 

 Bana in taamasiɲɛ fɔlɔ kɛra mun ye? A daminɛna waati jumɛn? 

 Dɔ bɛka fara bana dimi kan wa? 

 Bana in delila ka i minɛ wa? A delila ka i somɔgɔ dɔ minɛ? Walima aw ka 
dugumɔgɔ dɔ wa? 

 Bana jumɛnw delila ka i minɛ ka tɛmɛ? I delila ka opere ka ye wa? 

 I bɛka furakɛ sisan wa? Fura suguya jumɛn? 

 

Aw ye to ka ɲininkaliw kɛ ka taa a fɛ walasa ka kunnafoni caman sɔrɔ bana in kan, 
misali la, ni dimi bɛ banabagatɔ kan, aw ye ɲininkali ninnu kɛ a la: 

 Dimi bɛ i fari fan jumɛn? Aw ye a ɲini a fɛ a ka a bolo da dimi yɔrɔ kan. 

 A yɔrɔ bɛ i dimi tuma bɛɛ wa? Walima a bɛ i dimi tuma ni tuma? A dimi bɛ wuli 
waati jumɛn? 

 Dimi in cogoya ɲɛfɔ? (a ka jugu wa? walima a bɛ i jenijeni?) 

 Dimi in bɛ i bali ka sunɔgɔ wa? 

Ni banabagatɔ ye den ye min tɛ kuma, aw ye bana taamasiɲɛw ɲini a la ni a kasicogo 
kɔlɔsili ye. Misali la, tulodimi bɛ denmisɛnni minnu na, aw bɛ a kɔlɔsi u bɛ to ka maga 
tulodimitɔ la. 

2 Kɛnɛya kunnafoni kunbabaw 

kunnafoni 
kunbabaw 

 fanga 

 girinya 

 janya hakɛ 

 farikolola funteni 

 sunɔgɔ  

Sani aw ka maga banabagatɔ la, aw ye a lajɛ fɔlɔ a yɛlɛmacogo, a ninakilicogo, ani ni a 
hakili sigilen don, aw bɛ a jateminɛ fana ni a fanga ka dɔgɔn. Aw ye jidɛsɛ taamasiɲɛw 
ɲini (aw ye sɛbɛn ɲɛ      lajɛ) ani a siranya (aw ye sɛbɛn      lajɛ). 

Aw ye a jateminɛ ni banabagatɔ balocogo ka ɲi walima ni a man ɲi, ani ni a kɛra i n’a fɔ 
dɔ bɔra a girinya la (dɔ bɔli girinya la, o kuntaala jan bɛ bana basigilen kofɔ, bana min 
bɛ mɛn sen na).  

Ni banabagatɔ ye mɔgɔ jɛman ye, a ka fisa aw ka a fari ɲɛ lajɛ; banabagatɔ bɛɛ ɲɛw 
kɔnɔnaw ka kan ka lajɛ. Ni mɔgɔ man kɛnɛ, a ɲɛw ni a fari ɲɛ bɛ yɛlɛma tuma dɔw la. 
(Mɔgɔ finman fari ɲɛ yɛlɛmanen dɔn man di. O la aw ye o tigilamɔgɔ yɔrɔ jɛmanw lajɛ, i 
n’a fɔ a tɛgɛ kɔnɔna, a sentɛgɛw, a sɔniw, walima a dawolo kɔnɔna ni a ɲɛw.) 

 Ɲɛw kɔnɔna bɛ jɛ fuwaa, o ye jolidɛsɛ taamasiɲɛ ye. 

 Fari sumanen bɛ jatigɛ kofɔ. 

 Ni a ɲɛw kɛra nɛrɛ ye, o ye sayi walima fiyelabana ye. 

 

3 Farilafunteni 
Banabagatɔ farilafunteni hakɛ jate ka 
kan ka minɛ, hali ni a fari man kalan. 
Ni bana digilen don mɔgɔ la, aw ka 
kan ka a farilafunteni hakɛ lajɛ siɲɛ 
naani tile kɔnɔ. Tɛrimomɛtiri mana 
funteni hakɛ min di tuma o tuma, aw 
ye o sɛbɛn. 

Aw ka kan ka banabagatɔ fari kalaya 
hakɛ ni a kalaya waati ni a kuntaala 
ani a bancogo dɔn. Nin kunnafoni 
ninnu bɛ se ka a to an bɛ bana sidɔn. 
Jamana dɔw la, farigan bɛ furakɛ i 
n’a fɔ sumayabana, nka aw ka a dɔn 
ko fɛɛrɛ wɛrɛw bɛ yen. 

 

 

Misali la : 

 A ka ca a la sumaya bɛ farigan ni yɛrɛyɛrɛli bila banabagatɔ la tile saba o tile 
saba; 

 Tifoyidi bɛ farigan bila banabagatɔ la min bɛ juguya don o don; 

 Sɔgɔsɔgɔnijɛ gasan bɛ banabagatɔ fari kalaya dɔɔni wuladani fɛ, o bɛ  ban ni 
banabagatɔ ye a lafiɲɛ, sufɛ banabagatɔ bɛ to ka wɔsi. 

 

 

Ni tɛrimomɛtiri tɛ aw bolo, aw bɛ se ka aw bolo kelen da 

banabagatɔ ten na ka bolo tɔ kelen da aw yɛrɛ ten 

walima mɔgɔ wɛrɛ ta la walasa ka u fila funteni hakɛ 

sanga ɲɔgɔn ma. Ni banabagatɔ fari ka kalan, aw ka kan 

ka se ka o dɔn nin cogo la. 

3.1 Baara kɛcogo ni tɛrimomɛtiri ye 
Tɛrimomɛtiri ka kan ka kɛ du kelen kelen bɛɛ kɔnɔ. Banabagatɔ farilafunteni ka kan ka 
ta siɲɛ 4 tile kɔnɔ ani ka a funteni hakɛ sɛbɛn a ta o ta. 

Tɛrimomɛtiri kalancogo: 

Kunnafoni nafama: walasa ka baara kɛ ni tɛrimomɛtiri ye, a tɛ ɲɛ hakilisigi kɔ ka da a 
kan a dɔw kɔnɔji ye pɔsɔni ye. 

 

Aw bɛ tɛrimomɛtiri munumunu fo aw ka a kɔnɔji dan ye 

 a ka ɲi farigan  farigan juguman  

 

Tɛrimomɛtiri kɔnɔji mana yɛlɛ ka dan yɔrɔ min na, o bɛ farilafunteni hakɛ jira 

Nin tɛrimomɛtiri 

ye degere 40 jira. 

 

Farilafunteni tacogo: 

1. Aw bɛ fɔlɔ ka tɛrimomɛtiri jɔsi ka a jɛ ni alikɔli 
ye ka sɔrɔ ka a yuguyugu ni bolo ye fo a kɔnɔji 
ka se degere 36 ma.  

2. Aw bɛ sɔrɔ ka tɛrimomɛtiri don… 

banabagatɔ nɛn kɔrɔ 

(A ka a da tugu) 

Walima a kaman kɔrɔ ni aw bɛ 

siran ko banabagatɔ bɛna 

tɛrimomɛtiri kari ni a ɲin ye. 

Walima aw bɛ a don banakɔtaa yɔrɔ 

la nka ni denmisɛni don aw ye a 

kɛcogo dɔn (aw ka kan ka a ɲigin 

walima ka tulu mu a kun na sani aw 

ka a don) 

 
3. Aw ye a to o yɔrɔ la miniti 3 fo ka se miniti 4 ma. 

4. Aw bɛ tɛrimomɛtiri kalan (a bɛ yɛlɛn da kɔnɔ ka tɛmɛ kaman kɔrɔ la kan ani a bɛ 
yɛlɛn  kɔfɛla la ka tɛmɛ ni yɔrɔ tɔw kan). 

5. Aw bɛ tila ka a ko kura ye ni alikɔli walima safinɛji ye. 

Kɔlɔsili: Denyɛrɛni fari la funteni yɛlɛlenba walima a jiginnenba (degere 36 duguma), o 
bɛ banajugu dɔ kofɔ (aw ye sɛbɛn ɲɛ 275 lajɛ). 

 Walasa ka kunnafoni caman sɔrɔ farigan wɛrɛw taamasiɲɛw kan, aw bɛ sɛbɛn ɲɛ 
26 ni 27 lajɛ. 

 Ni farigan bɛ aw la, walasa ka aw ka kokɛtaw dɔn, aw bɛ sɛbɛn ɲɛ 75 lajɛ. 

4 Ninakili 
Aw bɛ banabagatɔ ka ninakili jateminɛ ka ɲɛ: fɔlɔ, a ninakilicogo, ni a ka gɛlɛn ani ni a 
disi fan fila bɛɛ wulicogo ni u jigincogo ye kelen ye. O kɔ, aw bɛ banabagatɔ ninakili 
teliya jateminɛ sanko ni ninakili ka gɛlɛn a ma. 

Ni mɔnturu walima waatisumanan wɛrɛ bɛ aw bolo, aw bɛ ninakili hakɛ dan miniti 
kelen kɔnɔ. Baliku walima denkɔrɔbaw ka ninakili hakɛ ye 12 fo ka se 25 ma miniti 
kelen kɔnɔ. Denfitiniw ka ninakili hakɛ bɛ taa fo 30 la miniti kelen kɔnɔ; a bɛ taa fo 40 
na ni denyɛrɛniw don. Farigantɔbaw walima ninakilibana bɛ mɔgɔ minnu na, olu ka 
ninakili ka teli ka tɛmɛ hakɛ kofɔlen kan. Misali la, ni ka baliku ka ninakiliko hakɛ ye 
30 ye ani a bɛ a kɛ ni fanga ye walima ka dan sira la miniti kelen kɔnɔ, o bɛ kɛrɛdimi 
kofɔ, nka denyɛrɛni ka ninakiliko 60 bɛ kɛrɛdimi kofɔ. 

 Aw bɛ ninakili mankan jateminɛ ka ɲɛ. Misali (aw ye sɛbɛn ɲɛ       lajɛ): 

 Ni ninakili ka gɛlɛn ani ni a bɛ i n’a fɔ filefiyɛkan, o bɛ siisan kofɔ. 

Ni mankan bɛ i n’a fɔ gɔrɔntɔkan walima mankan wɛrɛ ninakili degun bɛ min senkɔrɔ, o 
bɛ a jira ko nɛn; daji manamana dɔ bɛka bɔ ka caya walima fɛn wɛrɛ bɛka fiɲɛ bali ka 
tɛmɛ ka ɲɛ. 

Ni banabagatɔ bɛka fiɲɛ sama, aw bɛ a jateminɛ ni a galakakolow bɛka bɔ, ni a 
kankɔrɔla dingɛ bɛ jigin kɔsɛbɛ walima ni a golo fɔsɔnnen don, o bɛ a jira ko gɛlɛya bɛ 
fiɲɛ tɛmɛni na. O la aw bɛ jateminɛkɛ nin fɛn ninnu na: ni fɛn dɔ balannen tɛ a kan 
kɔnɔ; ni kɛrɛdimi tɛ (sɛbɛn ɲɛ 171); ni siisan tɛ walima disidimi don (golo fɔsɔnnen don 
dɔɔni, aw ye sɛbɛn ɲɛ 170 lajɛ). 

Ni banabagatɔ bɛ sɔgɔsɔgɔ, aw bɛ a ɲininka ni sɔgɔsɔgɔ in tɛka a bali ka sunɔgɔ. Aw bɛ 
jateminɛkɛ ni kari bɛ bɔ a ka sɔgɔsɔgɔ fɛ; o kari hakɛ ni a ɲɛ cogoya ani ni joli de bɛ a 
la. 

5 Tansiyɔn tacogo 
Tansiyɔn tacogo dɔnni nafa ka bon kɛnɛyabaarakɛlaw ni lajiginnimusow ma. A nafa ka 
bon kɔsɛbɛ sanko ni aw bɛka nin mɔgɔ ninnu lajɛ: 

 Musokɔnɔmaw (aw ye sɛbɛn ɲɛ 249, 251 ni 253 lajɛ). 

 Denbaw, ka kɔn jiginni ɲɛ ani jiginni kɔfɛ (aw ye sɛbɛn ɲɛ 265 lajɛ). 

 Basi caman bɛka bɔ mɔgɔ min kɔnɔ walima a fari kɔ kan (aw ye sɛbɛn ɲɛ 77 
lajɛ). 

 Mɔgɔ min jatigɛlen don (aw ye sɛbɛn ɲɛ 77 lajɛ), ka a sababu kɛ faritɛnɛ dɔ ye 
min bɛ laban ni faritɛnɛbana ye (aw ye sɛbɛn ɲɛ 70 lajɛ). 

 Mɔgɔ minnu si bɛ san 40 ni kɔ la. 

 Mɔgɔ minnu girinya hakɛ dantɛmɛnen don (aw ye sɛbɛn ɲɛ 126 lajɛ). 

 Taamasiɲɛ dɔw bɛ yen ni olu bɛ mɔgɔ min na i n’a fɔ: dusukundimi (aw ye sɛbɛn 
ɲɛ 325 lajɛ), kunkololabana (aw ye sɛbɛn ɲɛ 327 lajɛ) walima ninakili degun, 
kunkolodimi tuma bɛɛ, funu, sukarodunbana (aw ye sɛbɛn ɲɛ 127 lajɛ) 
ɲɛgɛnɛkɛbana basigilen (aw ye sɛbɛn ɲɛ 234 lajɛ) walima jolisirafunu ni dimi bɛ 
a la (aw ye sɛbɛn ɲɛ 175 lajɛ). 

 Tansiyɔn jugumanba tun bɛ mɔgɔ minnu na ka kɔrɔ (aw ye sɛbɛn ɲɛ 125 lajɛ). 

 Muso minnu bɛka bangekɔlɔsifurakisɛw ta walima u bɛ a fɛ ka u ta (aw ye sɛbɛn 
ɲɛ 288 lajɛ). 

Tansiyɔntalan suguya caman bɛ ye nka yan an bɛna kuma fila de kan.  

  

Fɛn finilama min bɛ siri mɔgɔ bolokan na ni 

sumanikɛlan bɛ a la 

Tansiyɔntalan jima min bɛ mɛrikiri hakɛ jira. 

Ni aw bɛ mɔgɔ ka tansiyɔn ta: 

 Aw ye a kɛ cogo bɛɛ la a tigi ka a lafiɲɛ ani a ka a hakili sigi. Farikoloɲanajɛ, 
dusubɔ, siran walima dusumangoya, olu ye kow ye minnu bɛ se ka tansiyɔn yɛlɛn 
ani ka jaabiw di, jaabi minnu tɛ tiɲɛ ye. Aw bɛna ko min kɛ, aw bɛ o ɲɛfɔ ka ɲɛ 
walasa aw kana bala banabagatɔ la ani ka a lasiran. 

 Aw bɛ fini bɔ aw bolokan na ka fɛn finilama in siri a la. 

 Aw bɛ balon fiɲɛbɔyɔrɔ datugu ka ɲɛ. 

 Aw bɛ fiɲɛ kɛ fɛn finilama i n’a fo mɛrikiri ka yɛlɛn ka se milimɛtiri 200 ni kɔ ma. 

 Aw bɛ dusukun tantanni lamɛnan da nɔnkɔn kuruda dingɛ kɔnɔ. Aw bɛ 
dusukun tantankan lamɛn ka ɲɛ waati min aw bɛka fiɲɛ bɔ fɛn finilama na. Waati 
min sumanikɛla kɔnɔ kalani (walima mɛrikiri hakɛ) bɛka jigin dɔɔni dɔɔni, aw bɛ 
nimero fila sɛbɛn: 

1. Ni aw ye dusukun tantankan mɛn dɔrɔn, aw bɛ nimero fɔlɔ ta. O bɛ kɛ ni fɛn 
finilama kɔnɔ fiɲɛ jiginna ka kɛɲɛ ni tansiyɔn yɛlɛlenba ye (systolique walima 
tansiyɔn yɛlɛlen).Tansiyɔn bɛ yɛlɛn ni dusukun ye a kuru ka joli seri jolibɔlisiraw 
fɛ. Mɔgɔ kɛnɛman ka tansiyɔn yɛlɛlenba ye milimɛtiri 110 fo ka se 120 ma. 

2. Aw kɛtɔ ka fiɲɛ bila aw bɛ dusukun tantankan lamɛn ka ɲɛ. Aw bɛ nimero 
filanan ta waati min dusukun tantanni fanga bɛka dɔgɔya walima ka tunu. O bɛ 
kɛ ni fɛn finilama kɔnɔ fiɲɛ jiginna ka kɛɲɛ ni tansiyɔn jiginnenba ye (diastolique 
walima tansiyɔn jiginnen). Tansiyɔn bɛ jigin dusukun tantanniw ni ɲɔgɔn cɛ, 
waati min dusukun bɛ a lafiɲɛ. O nimero ɲuman ye milimɛtiri 60 ye fo ka se 80 
ma. 

Ni aw bɛna mɔgɔ min ka tansiyɔn sɛbɛn ka a mara, aw bɛ tansiyɔn yɛlɛlen ni a jiginnen 
bɛɛ sɛbɛn. Baliku ka tansiyɔn ɲuman (PV) ye 120/80 ye. O bɛ sɛbɛn nin cogo in na: 

  walima   

120 ye sanfɛ nimero ye (systolique tansiyɔn yɛlɛnnen) 

80 ye duguma nimero ye (diastolique tansiyɔn 

jiginnen). 

A ka fisa kɛnɛyabaarakɛlaw ka a fɔ sanfɛ nimero walima duguma nimero min tɛ 
systolique ni diastolique ye.  

Mɔgɔ min ka tansiyɔn ye 160/110 ye, o tigi ka kan ka jate i n’a fɔ mɔgɔ min ka tansiyɔn 
yɛlɛlen don. Ni o tigilamɔgɔ girinya hakɛ dantɛmɛnen don; a ka kan ka ko bɛɛ kɛ walasa 
ka dɔ  bɔ a girinya la, ni o ma se ka kɛ a ka kan ka furakɛ. A kɛcogo ɲuman na, ni 
nimero tɛ 100 bɔ walima ni nimero bɛ 160 sanfɛ, o bɛ a jira ko tansiyɔn yɛlɛlen don ani 
a ka kan ka furakɛ (balo nafama dunni walima ni furaw ye). 

Tansiyɔn ɲuman ye 120/80 ɲɔgɔn ye baliku fɛ nka yɛlɛma fɛn o fɛn 
bɛ 100/60 ni 140/90 cɛ, olu bɛɛ ka ɲi.  

 

Mɔgɔ min ka tansiyɔn jiginnen don tuma caman, o tigi man kan ka 
jɔɔrɔ.Tansiyɔn min bɛ 90/60 ni 110/70 cɛ, min bɛ a jira ko a jiginnen 
don ka tɛmɛ a ɲuman kan, o bɛ a jira ko a tigilamɔgɔ bɛ mɛn si la ani 
ko a tɛna dusukunnabana walima kunkololabana sɔrɔ. 

 

Tansiyɔn ka bala ka jigin tɛ taamasiɲɛ ɲuman ye sanko ni a jiginna 
60/40 duguma. Kɛnɛyabaarakɛlaw ka kan ka kɔlɔsilikɛ kɔsɛbɛ sanko 
ni u bɛka mɔgɔ furakɛ, basi caman bɛka bɔ mɔgɔ min na walima mɔgɔ 
min bɛna kirin (aw ye sɛbɛn ɲɛ 77 lajɛ). 

 

Walasa ka kunnafoni caman sɔrɔ tansiyɔn tacogo kan; aw bɛ sigida 19 
yɔrɔ lajɛ, a sɛbɛnnen don yɔrɔ min na: Ka kɛnɛyabaarakɛlaw dɛmɛ u 
ka dɔ fara u ka kalan kan. 

6 Dusukun tantanni 
Aw ye dusukun tantanni teliya ni a kɛcogo ɲuman jateminɛ. Ni mɔnturu bɛ aw bolo, aw 
bɛ a tantanniko hakɛ jateminɛ miniti kɔnɔ. 

*Ni aw bɛna dusukun 

tantanni jateminɛ, aw bɛ aw 

bolokɔniw da banabagatɔ 

bolokan na, i n’a fɔ a bɛ 

jaaw la cogomin (aw kana a 

kɛ ni aw bolokɔnikunba ye, 

aw ye a kɛ ni bolokɔni tɔw 

ye).  

Ni aw tɛ se ka dusukun 

tantanni jateminɛ bolokan 

na, aw bɛ a ɲini a 

tamanda la.  

A laban na, aw bɛ se ka aw tulo da a disi la ka a 

dusukun tantankan lamɛn (walima aw bɛ se ka a 

kɛ ni dusukun tantankan lamɛnnan ye ni dɔ bɛ 

aw bolo). 

  

Ni mɔgɔ bɛ sɛgɛnlafiɲɛbɔ la waati min o tigi dusukun tantanni hakɛ ɲuman de filɛ :  

Mɔgɔkɔrɔbaw ta ye ………… tantanko 60 ye ka se 80 ma miniti kɔnɔ 

Denmisɛnniw ta ye ………… tantanko 80 ye ka se 100 ma miniti kɔnɔ 

Denw ta ye …………………. tantanko 100 ye ka se 140 ma miniti kɔnɔ. 

A ka ca a la mɔgɔ dusukun tantanni bɛ teliya ni a bɛ fangalabaara la walima ni farigan 
bɛ a la. A ka a la fana waati o waati, ni dɔ farala mɔgɔ farikolo funteni hakɛ kan ni 
degere kelen ye, 20 hakɛ fana bɛ fara dusukun tantanni kan. 

Aw ye banabagatɔ gɛlɛn dusukun tantanni ni a farikolo funteni hakɛ jateminɛ tuma bɛɛ 
ka fara a ninakilicogo fana kan ka olu sɛbɛn: 

A nafa ka bon ka jateminɛ kɛ dusukun tantanni na. Misali la: 

 Dusukun tantani sumaya ni a teliya bɛ se ka jatikɛ kofɔ (aw ye sɛbɛn ɲɛ lajɛ). 

 Dusukun tantanni  teliya ni a cuncunnen o bɛ se ka kɛ dusukunnabana ye (aw ye 
sɛbɛn ɲɛ lajɛ). 

 Fariganbagatɔ dusukun tantanni sumayali, o bɛ se ka kɛ tifoyidi taamasiɲɛ ye 
(aw ye sɛbɛn ɲɛ    lajɛ). 

7 Ɲɛkiɛsɛw 
Aw ye ɲɛkisɛ jɛman jateminɛ ni a bɛ a cogo la walima ni a bilennen don walima ni kɛlen 
don nɛrɛma ye. Aw ye jateminɛ kɛ fana ni yɛlɛma bɛ ɲɛ filɛlicogo la. 

Aw ye a ɲini banabagatɔ fɛ a ka a ɲɛkisɛ layɛlɛ sanfɛ, ka a lajigin duguma, ani ka a lataa 
kɛrɛ ni kɛrɛ la. Ɲɛkisɛ basigibaliya ni a yɛlɛma yɛlɛmacogo bɛ se ka kɛ kunsɛmɛnabana 
dɔ ye. 

Aw ye ɲɛ fiman cogoya lajɛ. Ni aw ye a ye ko a ka bon kɔsɛbɛ, o bɛ se ka kɛ jatikɛ ye 
(aw ye sɛbɛn ɲɛ    lajɛ). Nka ni a ka dɔgɔ kɔsɛbɛ o fana bɛ se ka sɔrɔ bagamafɛn walima 
furakisɛ suguya dɔw tali ye banabagatɔ fɛ. Ni a yɔrɔ jɛlen don, o bɛ ɲɛkanfalaka walima 
kansɛribana kofɔ (aw ye sɛbɛn ɲɛ 225 lajɛ). 

Aw ye ɲɛkisɛ fila sanga ɲɔgɔn ma, aw ka jateminɛ kɛ danfara la u fila ni ɲɔgɔn cɛ; 
kɛrɛnkɛrɛnnenya la ɲɛ fiman kɛcogo: 

 
Ni aw ye a kɔlɔsi ko banabagatɔ ɲɛkisɛ fiman kelen ka bon ni kelen ye, aw bɛ taa ni a ye 
dɔgɔtɔrɔso la joona. 

 Ɲɛkisɛ min fiman ka bon ni dimi bɛ o la kɔsɛbɛ, ni a yɔrɔ ka gɛlɛn ani ni o tɔɔrɔ 
bɛ banabagatɔ lafɔɔnɔ, o bɛ ɲɛdimi dɔ kofɔ min bɛ sɔrɔ tansiyɔnbana fɛ ani a bɛ 
se ka laban fiyentɔya la (sɛbɛn ɲɛ lajɛ). 

 Ɲɛkisɛ min fiman ka dɔgɔ ni dimi bɛ o la kɔsɛbɛ o ye bana ye ɲɛmɔgɔni na min 
kasaara ka bon kɔsɛbɛ (sɛbɛn ɲɛ lajɛ). 

 Mɔgɔ min kirinnen don walima mɔgɔ min ye kasaara sɔrɔ ni o tigi ɲɛkisɛ fiman 
kelen ka bon ni kelen ye, o bɛ se ka a jira fana ko fiɲɛ bilala kunsɛmɛ na (sɛbɛn 
ɲɛ ___lajɛ). 

Mɔgɔ min kirinninen don walima mɔgɔ min gosira a kungolo la aw ye o tigi ɲɛkisɛ 
fila fiman jateminɛ tuma bɛɛ ni kelen ma bon ni kelen ye.  

 

8 Tulow, Kankɔnɔna, ani Nu 
Tulow : Aw ye jateminɛ kɛ ni dimi bɛ tulo kɔnɔ walima 
ni aw ye tulo sama ni a bɛ a tigi dimi kojugu, o ye 
tulolabana taamasiɲɛ ye. Ni aw ye tulo sama ni dimi bɛ 
a la o ye bana taamasiɲɛ ye tulowo kɔnɔ (aw ye sigida 
22 lajɛ).  

Aw ye jateminɛ kɛ taamasiɲɛw na minnu bɛ a jira ko nɛ 
walima dimi bɛ tulowo kɔnɔ. 

Aw bɛ se ka tulo kɔnɔna lajɛ ni tɔrɔsi fitini dɔ  ye, nka 
aw kana kala, alimɛtikisɛ walima ɲinsɔkɔbɛkala don tulo 
kɔnɔ abada. 

Aw ye a jateminɛ fana ni banabagatɔ bɛ mɛnni kɛ ni a tulo kelen ye ka tɛmɛ kelen kan. 

Aw ye aw hakili to a la tuma bɛɛ ka den kumabali tulo lajɛ ni a tɛ a dimi, 
kɛrɛnkɛrɛnnenya la waati min farigan ni mura bɛ a la. A ka ca a la o waatiw la den bɛ 
kasi kojugu ka a sababu kɛ dimi gɛlɛn ye. 

Kankɔnɔna ni Dakɔnɔna: Aw ye dakɔnɔna ni kankɔnɔna lajɛ ni tɔrɔsi fitini dɔ ye 
walima tile kɔrɔ.Walasa ka dakɔnɔna lajɛ, aw bɛ kutu dɔ kala da nɛn sanfɛ ka a lajigin 
walima aw ka a ɲini banabagatɔ fɛ a ka fɔ “ahhhh…” Aw ye a lajɛ ni kankɔnɔna 
bilennen tɛ ani fana ni kankɔnɔjuruninw fununen tɛ walima ni nɛ bɛ a yɔrɔ dɔw la (Aw 
ye sɛbɛn ɲɛ 309 lajɛ). Aw ye dakɔnɔna jateminɛ ni dimi tɛ ɲintara la, ni joli tɛ dakɔnɔ, 
ni dimi tɛ nɛn na, ni ɲin dɔw tolilen tɛ, ni nɛ  walima bana wɛrɛ tɛ u la. (Aw ye sigida 
17 kalan). 

Nu: Banabagatɔ nu gerennen don, walima a nuji bɛ bɔ wa? (Ni denmisɛnniw don aw ye 
jateminɛ kɛ ni u bɛ ninakili u nu fɛ, ani ni u bɛ ninakili cogomin.) Aw ye nu kɔnɔna lajɛ 
ni yelen ye ni falaka, nɛ, ni joli tɛ a kɔnɔ ; o kɔfɛ aw bɛ a lajɛ ni a bilennen tɛ, ni a 
tɔnnen tɛ, ni kasa jugu tɛ bɔ a la. Aw ye a sɛgɛsɛgɛ ni mura basigilen walima 
binjalanmura tɛ banabagatɔ in na.(sɛbɛn ɲɛ 165). 

9 Golo 
A nafa ka bon ka banabagatɔ farikolo fan bɛɛ lajɛ hali ni o ye a sɔrɔ bana man jugu. 
Kɛrɛnkɛrɛnnenyala ni denmisɛnni don walima den, aw bɛ u ka fini bɛɛ bɔ ka u lajɛ ni 
taamasiɲɛ yeleke tɛ u fari la. Misali la: 

 Joliw, jogindaw, walima ni kala 
sarannen tɛ fari yɔrɔ dɔ la 

 Kurukuru, walima pɛrɛnda golo la 

 Nɔ walima taamasiɲɛ yeleke wɛrɛw  

 Dimi ni fari bilenni a kalayali, ni dimi 
bɛ a la ani ni a bɛ tɔn, olu ye (bana 
taamasiɲɛ ye). 

 Tɔntɔnni ni funu. 

 Gɛnɛgɛnɛ (kuru min bɛ sigi kan, 
kaman, ani woro kɔrɔ, aw ye sɛbɛn ɲɛ 
88 lajɛ) 

 Kuru yelekew 

 Kunsigiw bonni walima u ɲɛ yɛlɛmani 
ni u mɛnɛmɛnɛ baliya.(sɛbɛn ɲɛ 112) 

 Ɲɛsiw bonni (kuna ; sɛbɛn ɲɛ 112) 

 
Waati o waati ni aw bɛ denmisɛn fitiniw lajɛ, aw ye jateminɛ kɛ nin yɔrɔ ninnu na: u 
sigilan fila ni ɲɔgɔn cɛ, u dogoyɔrɔw, u bolokɔniw ni ɲɔgɔn cɛ, u senkɔniw ni ɲɔgɔn cɛ, 
ani u tulo kɔfɛlaw. Aw bɛ aw hakilito u kunsigi kɔrɔlaw fana na ni ɲimi ni dabi ani 
kurukurumisɛnniw tɛ a kɔrɔ. 

Ka wolo banaw taamasiyɛnw si dɔn, aw ye sɛbɛn ɲɛ ___ lajɛ.  

10  Kɔnɔbara 
Ni kɔnɔdimi bɛ banabagatɔ la, aw ye a ɲini ka a dɔn dimi bɛ kɔnɔ yɔrɔ min na.  

Aw ye banabagatɔ ɲinika ni dimi bɛ tugu walima ni a bɛ wuli ka mada i n’a fɔ 
kɔnɔnugutigɛ walima tɔgɔtɔgɔni. Ni aw bɛ kɔnɔbara lajɛ, aw bɛ a sɛgɛsɛgɛ ni a tɔnnen tɛ 
walima ni kuru yeleke tɛ a la.  

Tuma dɔw la dimi bɛ fari yɔrɔ min na o bɛ se ka bana suguya kofɔ.(aw ye sɛbɛn ɲɛ 
nataaw lajɛ). 

Aw ye fɔlɔ ka banabagatɔ ɲininka, a ka a fɔ a yɔrɔ 

min bɛ a dimi.  

O la aw bɛ a kɔnɔbara fanw digidigi ni aw bolokɔniw ye 

walima aw bɛ a ɲini ka a dɔn a yɔrɔ min bɛ a dimi kɔsɛbɛ. 

Aw bɛ digidigili daminɛ dimi tɛ yɔrɔ min na ka taa 

dimimayɔrɔ la. 

Ni a ye a jira ko a kiniyanfan bɛ a dimi, aw bɛ a daminɛ 

numanyanfan fɛ. 

  

Ni aw bɛ banabagatɔ kɔnɔbara digidigi, aw bɛ a jateminɛ ni a bɛ a lamaga walima ni a 
kɔnɔbara ka gɛlɛn ani ni a tɛ digidigili kun. O bɛ se ka kɛ kɔnɔnabana taamasiɲɛ ye (aw 
ye sigida 9 lajɛ), a mana kɛ cogo o cogo, bana jugu dɔ taamasiɲɛ don. 

Ni aw sɔmina ko kɔnɔnabana walima bɛlɛni don, aw ye “aw ye a tigi legelege ”, o 
ɲɛfɔlen don sigida 9 na. 

Aw ye dimi yɔrɔ ɲini ka a dɔn: kɔnɔdimi juguman don wa? Walima dimi kuntaalajan 
kɔtigɛbali don wa? 

Aw ye a lajɛ fana ni kuru yeleke dɔw tɛ kɔnɔbara la. 

Ni dimi bɛ banabagatɔ kan waati bɛɛ ka fɔɔnɔ kɛ a senkɔrɔ ni a mɛnna a ma banakɔtaa 
sɔrɔ tile caman kɔfɛ aw ye aw tulo da a kɔnɔ na ka a lajɛ ni a bɛ mankan bɔ i n’a fɔ nin 
ja in: 

 

Ni aw ma  mankan fosi mɛn miniti fila 

kɔnɔ, o ye taamasiɲɛ juguba ye. Aw 

ka kan ka dɔgɔtɔrɔ ɲini o yɔrɔ bɛɛ la 

(aw ye sɛbɛn ɲɛ 93 lajɛ min bɛ kuma 

nugulabana gɛlɛya cunnenw kan). 

Aw ye a dɔn ko kɔnɔbara mankantan bɛ i n’a fɔ wulu sumannen! 

Ja minnu bɛ duguma olu bɛ dimi yɔrɔw jira minnu bɛ sɔrɔ kɔnɔbara la. 

 Furudimi (sɛbɛn ɲɛ ___ lajɛ)  Bɛlɛni (sɛbɛn ɲɛ ___ lajɛ) 

 

 

 

furudimi 

 

nin yɔrɔ bɛ i 

dimi fɔlɔ 

 

o kɔfɛ yan 

 

 Fiye (sɛbɛn ɲɛ ___ lajɛ)  Biɲɛ (sɛbɛn ɲɛ ___ lajɛ) 

waati dɔw la 

dimi bɛ bɔ i kɔ la 

 

waati dɔw la a 

bɛ bɔ i disi la 

 

 ɲɛgɛnɛsiraw (sɛbɛn ɲɛ ___ lajɛ)  Dimi walima kuru denso kɔnɔ 

walima a kɔ kan (sɛbɛn ɲɛ ___) 

kɔnɔ walima 

barakɔrɔdimi 

tuma dɔw la 

dimi bɛ bɔ 

cɛmancɛ la ka 

taa barakɔrɔla la 

 

ɲɛgɛnɛsiraw 

ɲɛgɛnɛbara 

  

Dimi kɛrɛ kelen 

walima kɛrɛ fila 

bɛɛ la waati 

dɔw la a bɛ bɔ 

kɔ la 

 

Kɔlɔsili: kɔdimi ni a sababu tɔw, aw ye sɛbɛn ɲɛ ___ lajɛ. 



15 

 

11  Fasaw ni jolisiraw 
Ni mɔgɔ min fari ka girin a kan, a fanga ka dɔgɔ, walima a tɛ se a fari fan dɔ kɔrɔ, ni aw 
bɛ o tigilamɔgɔ lajɛ: aw bɛ a taamacogo ni a lamagacogo lajɛ. Aw bɛ a lajɔ, ka a lasigi 
walima ka a lada ka tila ka a fari fan fila bɛɛ sanga ɲɔgɔn ma. 

Ɲɛda :Aw ye a ɲini banabagatɔ fɛ a ka yɛlɛ, a ka ɲɛ yɛlɛ kɔsɛbɛ, a 
ka ɲɛ mɔgɔmɔgɔ, o kɔ a ka a ɲɛ datugu ka a bisi. Aw ye aw hakili 
to fiɲɛ bɛɛ la. 

Ni gɛlɛya in nana nacogo balalen na, aw ye kɔlɔsili kɛ ni jolida dɔ 
tɛ kungolo la (sɛbɛn ɲɛ120 lajɛ), walima ɲɛda jolisiraw salen tɛ (aw 
ye sɛbɛn ɲɛ 437 lajɛ) walima jatigɛ. 

Nka ni o ye a sɔrɔ degun in nana dɔɔni dɔɔni, o bɛ se ka kɛ 
kungolosɛmɛlabana dɔ ye. Aw ye dɔgɔtɔrɔ ka dɛmɛ ɲini.  

Ani fana aw ye ɲɛ komicogo jateminɛ, ani ɲɛkisɛ finman bonya hakɛ jateminɛ (sɛbɛn ɲɛ 
71 lajɛ) ani yeli dan. 

Bolo ni senw : Aw ye fasa fanga dɔgɔya jateminɛ. Aw ye bolow ni senw jateminɛ 
walima ka sanga ɲɔgɔn ma.  

Aw ye banabagatɔ taamacogo ni a lamagacogo kɔlɔsi. Ni farikolo fasaw tɛ u cogo la 
walima ni u fanga ka dɔgɔ, a bɛ se ka kɛ balodɛsɛ ye (sɛbɛn ɲɛ 112 lajɛ) walima bana 
kuntaalajan dɔ i n’a fɔ sɔgɔsɔgɔnijɛ. 

Aw ye a fɔ a ye a ka a 

bolokɔniw gɛrɛntɛ ka u bisi 

walasa aw ka a tɛgɛw fanga 

jateminɛ 

o kɔ aw bɛ a ɲini a fɛ a ka 

aw bolo digi walima ka a 

sama ni a senw ye 

 

jurukisɛ suguya bɛɛ 

walima sumanikɛlan 

suguya bɛɛ bɛ se ka kɛ 

bolow ni senw danfara 

jateminɛnan ye. 

Aw ye a fɔ a ye a ka a bolow latilennen to 

ka sɔrɔ ka a tɛgɛw lamaga (munumunu)  

 A bɛ a da a kɔ kan ka a sen kelen kɔrɔta o kɔ ka 

tɔ kelen fana kɔrɔta 

 

Aw ye aw hakili to 

bolokala fanga 

ntanya ni yɛrɛyɛrɛ 

cogow bɛɛ la  

 

Halibi, fanga tɛ fasaw la walima ni fanga tɛ farikolo yɛrɛ de la o bɛ balodɛsɛ jira (sigida 
10 lajɛ) walima bana basigilen (min mɛnna), i n’a fɔ sɔgɔsɔgɔnijɛ. 

Nka ni fasaw fanga dɔgɔyacogo tɛ kelen ye walima a ka jugu fan kelen fɛ, o bɛ se ka kɛ 
senfagabana ye (sigida 22 lajɛ) ni denmisɛn don; ni mɔgɔkɔrɔba don, o bɛ se ka kɛ 
kɔkololabana ye, jolida kɔkolo la walima bana balalen (kasaara: min bɛ joli bali ka se 
kunsɛmɛ fan dɔw la). 

11.1 Aw ye fasaw kelen kelen jali ni u kalaya 
hakɛ jateminɛ: 

 Ni dagalaka jalen don walima ni da tɛ sɔn ka yɛlɛn, o bɛ se 
ka kɛ tetanɔsibana ye (sɛbɛn ɲɛ273 lajɛ), jolida jugumanba 
dɔ ye mɔgɔ kan kɔnɔ (sɛbɛn ɲɛ 263 lajɛ walima ɲidimi 
(sɛbɛn ɲɛ 333 lajɛ). 

 Ni a tigi kan walima a kɔ jalen don, ka a jan ka taa kɔfɛ, o bɛ se ka kɛ kanjabana ye 
denmisɛnni na min ka bana ka jugu kɔsɛbɛ. Ni a tigi kungolo tɛ se ka a senw ni 
ɲɔgɔn cɛ sɔrɔ, o bɛ se ka kɛ kanjabana ye (sɛbɛn 
ɲɛ 278 lajɛ). 

 Ni denmisɛni fasaw jalen don waati bɛɛ, walima 
ni a yɛlɛmacogo falenna, o bɛ se ka kɛ fari fan bɛɛ 
dimi ye min bɛ kalisiyɔmu ntanya kofɔ a fari la 
(sɛbɛn ɲɛ 320 lajɛ). 

 Ni mɔgɔ bɛ bala ka ja, a bɛ to ka ja ka kirin, o bɛ 
se ka kɛ ninakili deguni ye (sɛbɛn ɲɛ 122 lajɛ). Ni 
o ninakili degun ninnu bɛ kɛ waati bɛɛ, o bɛ se ka 
kɛ kirikirimasiyɛn ye (sɛbɛn ɲɛé263 lajɛ). Ni u ye 
banabagatɔ min sɔrɔ, o sababu ye farigan 
jugumanba ye (sɛbɛn ɲɛ 120 lajɛ), walima jidɛsɛ 
(sɛbɛn ɲɛ 221 lajɛ) walima nɛgɛtigɛbana.  

Ni aw sɔmina ko nɛgɛtigɛbana bɛ mɔgɔ dɔ la, aw ye sɛbɛn ɲɛ 275 lajɛ. 

11.2 Walasa ka a dɔn mɔgɔ bolo, a sen walima a fari fan 
wɛrɛ salen don: 

 

Aw ye a fɔ a ye a ka a ɲɛw datugu. Aw ye a fari 
fan dɔw sɔgɔsɔgɔ walima ka magamaga u la.  

Aw ye a tigi ɲininka ni a bɛ bɔ a kalama ni fɛn 
kɛra  a la, a ka o fɔ. 

 Mɔgɔ fari fan dɔ sali bɛ se ka kuna kofɔ 
(sɛbɛn ɲɛ 283 lajɛ). 

 Mɔgɔ bolo fila walima a sen fila sali sababu 
bɛ se ka kɛ sukarodunbana (sɛbɛn ɲɛ___lajɛ) 
walima kuna ye. 

 Farikolo fan dɔ sali bɛ se ka sɔrɔ kɔkololabana fɛ (sɛbɛn ɲɛ 255 lajɛ) walima 
jolida dɔ fɛ. 


